Филиал №5                                      

“Кайдан алсын шигърен Шагыйрь, булмаса илһамчысы”

(Бөек шагыйрь Габдулла Тукайга багышланган әдәби кичә.)
Ары 2011.
Максат: Габдулла Тукай иҗаты һәм тормышы турында белемнәрне тирәнәйтү. Шигырьләрне сәнгатьле итеп сөйли белү. Зирәклек, тапкырлык булдыру, туган телгә мәхәббәт тәрбияләү.
Зал бәйрәмчә би​зәлгән, түрдә - Габдул​ла Тукай һәм Зәйтүнә Мәүледова портретла​ры, аста чәчәк бәйләме, бер читтә, язу өстәле ар​тында - Г. Тукай (уку​чы егет), икенче читтә, Зәйтүнә (укучы кыз) утыра. Курай моңы яңгырый.
1 нче алып баручы. Хәерле көн, ка​дерле дуслар!

Зәңгәр күк йөзендә кояш балкы​ган чакта, шаулап-гөрләп җиһанга яз килгәндә, бөтен табигать уянганда татар халкының бөек шагыйре Габдулла Тукай дөньяга килгән.

2 нче   алып   баручы.   Хак  Тәгалә әмере белән җиргә раушан йолдыз иңде, бу сәгатьтә Кушлавычта дөньяга бер Шагыйрь килде. Бу - моннан 125 ел элек -1886 елның 26 апреле була.

1 нче алып баручы. Еллар үткән, ара ерагайган саен Г. Тукай шәхесе безгә якыная, кадерлерәк була бара.

2 нче алып баручы. Уйлар Тукай​га тора-тора әйләнеп кайта. Җиде еллык иҗат гомерендә татар халык шагыйре дәрәҗәсенә күтәрелгән бөек шәхеснең язмышы вакыт узган саен игътибарны
үзенә җәлеп итә бара. Шагыйрь үзе дә 1913 елда язган бер мәкаләсендә «Киллер заман, һәр язучының үзен, сүзен вә шәхси тормышын инәсеннән җебенә кадәр тикшереп чыгарлар әле», - дип белдерә                                                                                                
 ( Г. Тукай.  "Уянгач беренче эшем", 1913 ел, 14 март.).
(Сәхнә артында "Әллүки" көе ишетелә.)

1 нче   укучы   X. Туфанның «Чәчәкләр китерегез Тукайга» ши​гырен сөйли. 
Әйләнәдә- гөлләр... 

Сүзең, гүя, 

Шулар аша әйтә күңелләр: 

-Туган көнең белән!-дигән сыман, 

Елмаялар кебек бу гөлләр. 

Килә, килә... Язлар саен сиңа 

Илең килә туган көнеңдә, 

Бетми торган гомерен кушкан сыман 

Синең бөек, кыска гомергә, 

Ераклардан, йөзләп сукмаклардан 

Килеп меңнәр һәйкәл каршына, 

Елар саен арта бара торган   

Сәламнәрен сиңа тапшыра. 

Әбиләр дә килә синең янга, 

Ил улының хәлен белергэ: 

“Еллар үткән... Ләкин син һаман яшь  
Син һаман сау безнең кунелдә...”

2 нче укучы Р. Миңнуллинның    «Әллүки» шигырен сөйли.   
Мондый җырны еллар, заманалар 

Тыңласыннар 

Һәм баш исеннәр! 
Мәңелеккә туган җырлар бар бит, 

Мәңелеккә туган исемнәр... 

Заманында дөняларны онытып 

“Әллүки”не Тукай тыңлаган. 

Әллә Тукай сөеп тыңлаганга, 

“Әллүки”ләр һаман тынмаган. 

“Әллүки”не тыңлап 

Моңлангандыр Тукай, 

Елагандыр, бэлки, сиздерми. 

Елагандыр... 

Елатканга микән, 

“Әллүки”ләр безне биздерми... 
1 нче алып ба​ручы. Язучыларның, шагыйрьләрнең һәркайсы иҗатларында яшьлек, мәхәббәт те​масына кагылмыйча калмыйлар. Мәшһүр шагыйребез Г. Тукай да бу теманы читләтеп үтмәгән, билгеле.

Сөекле шагыйребезнең тәрҗемәи хәле һәм иҗади мирасы җентекләп өйрәнелсә дә, аның мәхәббәткә мөнәсәбәте, мәхәббәт лирикасы киң күләм укучыга билгесез булып кала килде.

2 нче алып баручы. Сан ягыннан әллә ни күп булмаган, әмма сәнгати эшләнешләре гаять тә югары булган, шагыйрь күңелендә кайнаган хис-кичерешләрне чагылдырган мәхәббәт шигырьләре... Әйе, мәхәббәттә дә янган шагыйрь.

1 нче алып баручы. Ләкин татлы да, шул ук вакытта газаплы да хисләрне дөньяга очырып җибәрүгә кем сәбәпче? Бүген без очрашуыбызны нәкъ шушы темага багышларга булдык.
2 нче алып баручы. Дөрестән дә, шагыйрьнең  бөтен  халык яраткан  Тукай булуына мәхәббәтнең тәэсире зур. Шушы   олы  мәхәббәт,  гәрчә  ул  «яра​там» диеп кычкырып әйтмәсә дә,  аңа

халык   хәтерендә   сакланып   калырлык шигырьләр язарга этәргеч биргән.

1 нче алып баручы.
(Салмак кына көй яңгырый.)
Кемнәр язмый җырлар «сөям» диеп,
Мәхәббәте канат какканда.
Йөрәктәге кайнар хисләр тыелгысыз
Язгы судай ишелеп акканда.
Кемнәр язмый җырлар «сөям» диеп,
Матур сүзләр табыла - ис китә.
Сөйгән кешең йөргән урыннарның
Һавасы да сине исертә!

2 нче алып баручы. Г. Тукай да тәүге шигырьләреннән саналган «Гыйшыкмы
соң бу?» исемле шигырендә:

(Г. Тукай образындагы укучы, кулына каурый каләм тотып, язганнарын укый.)

И гүзәл, кил каршыма, кил, елмайчы,

рәхим итеп;

Мин дә синең әйләнәңдә әйләнием,

әйләнием.

Бу дәрт   бишеге мине   әкрен-әкрен

тибрәтә:

Ни  зарар? Үлгәнче  тирбәнием  дә

тирбәнием.

2 нче алып баручы. Әй, хыяллар!
Тормышка ашармы алар? Һәр яшь Кеше кебек Габдулла да мәхәббәт көтә, үзенә сөю килер дип хыяллана, һәм, билгеле, матур татар кызларына шагыйрьнең күзе төшми калмый. 1906  елда иҗат ителгән «Татар кызларына» шигыре моның ачык дәлиле.

3 нче укучы Г. Тукайның «Татар кызларына» шигырен укый. 
Сөям сезнең сызылган кашыңызны, 

Тузылган сачыгызны, башыңызны. 

Яратам тэмле, татлы сузеңезне, 

Зөбәрҗәт төсле якты күзеңезне. 

Сөям кәүсәрдән әхла иренеңезне, 

Бу мактауга ризалык бирдеңезме? 

Сөям кысмыйча нечкә билеңезне, 

Ничек дисәм дә аз тәмсилеңезне, 

Сөям бигрәк,хосусан, садрыңызны, 

Ни соң ул: шәмсеңезме, бәдреңезме? 

1 нче алып баручы. Тукай Җаектан татарның мәркәзе булган Казанга   кайтырга ашкына. Күңеле сизә - ул анда ялгызы булмас.
(Укучылар төркеме «Пар ат» җырын (Г. Тукай сүзләре, 3. Хәбибуллин көе) баш​кара. Тукай да төркем уртасында.) 
Җиктереп пар ат Казанга туп туры Киттем карап, 
Чаптыра атларны кучер суккалап та тарткалап. 

Кич иде шатлык белән нурлар чәчеп ай ялтырый, 

Искән әкрен җил белән яфрак. агачлар калтырый. 

Һәр тараф тын. Уй мина тик әлләни җырлый, укый; 

Нәрсәдәнднр күз еленгән һәм тәмам баскан йокы, 

Бер заман ачсам күзем, бер төрле яп-ят кыр күрәм; 

Аһ бу нинди айрылу?Гомремдә бер тапкыр күрәм. 
2 нче алып баручы. Казанга килгәндә аның егерме икенче яше киткән булла. Менә, ниһаять, ул «И, Казан! дәртле Казан!  моңлы Казан!  нурлы Казан» дип җырлаган шәһәрдә. Казанга кайтканчы ук
язылган «Пар ат» шигырендә искәрсәгез,романтик Тукай:

«Монда минем нечкә билем, җәннәтем һәм монда хур...» - дигән иде.

1 нче алып баручы. Нәкъ менә шулай килеп чыга да. Шагыйрь кара күзле гүзәл кызны Казанда очрата. Җәннәт кызы, хур кызына Тукай Казанда гашыйк була. «Хур кызы» образы шагыйрьгә 1906 елның көзендә М.Ю. Лермонтовның «К деве небесной» шигырен тәрҗемә иткәндә килә. Г. Тукай аны үзенчә киңәйтә һәм аңа яңа төсмерләр өсти. «Хур кызына» шигыренең күләме дә зурая.
(Г. Тукай шигырь язуын тәмамлап, урыныннан торып, «Хур кызына» шигы​рен укый.) 
Әгәр җәннәттә күрсәм бән йозеңне, 
Күрермен ай йозеңдә үз йоземне. 

Беләм инде, бәни мәфтүн итәрсең 

Сихерләрсең, бәни әфсүн итәрсең 

Сәнең хөснең табигыйдер сәмави, 

Вә һәр гозве ләтыйфеңдер сәнави. 

Сөярмен мин синедә, бик сөярмен, 

Яратырмын, янармын да коярмен.
1 нче  алып  баручы.  Кем ул хур кызы?   Истәлекләрдән   күренгәнчә,   Г. Тукайның Зәйтүнә исемле кызны яратып йөргәне  мәгълүм.   1907  елның  җәендә Зәйтүнәләр гаиләсе Казанга күчеп килә.
Зәйтүнә апасы Бәдриҗиһан белән рус-татар    мәктәбендә    укыйлар,    әдәбият белән даими танышып баралар. Билгеле инде,   беренчеләрдән   булып   Тукайның шигырьләрен укырга омтылалар.

Зәйтүнә. «Мин аның шигырьләрен аерым бер ләззәт һәм дәрт белән укыйм, үзең телең белән әйтеп бирә алмый тор​ган нәрсәләрне матур, үткен каләм белән әйтә белүче кешене күрәсем килә башла​ды».

2 нче алып баручы. Форсат та чыга. "Әл-ислах"    гәзитенең    мөхәррире    Ф. Әмирхан кызларның күптәнге танышы. Казанга килү белән алар редакциягә ашыгалар һәм үзләренең теләкләрен Фатыйх​
ка җиткерәләр. Кызларның бер килүендә Ф. Әмирхан шагыйрьне кунак кызлары белән таныштырырга уйлый. Хатын-кыз булган җирдән бик тиз кача торган гадәте булган Габдулла кунаклар утырган якка чыгарга ашыкмый. Ахырдан, түзми - бөтенләй чыгып китәргә уйлый. Шул вакыт, чыгып барганда, Ф. Әмирхан кызларны шагыйрь белән таныштыра. Г. Тукай аларга салкын гына итеп кул биреп, бер сүз дә дәшми, хәтта күз дә салмый, чыгып китә.

1 нче алып баручы. Габдулла белән Зәйтүнәнең бу беренче күрешүе бер мизгел генә була. Сизгер күңелле шагыйрьгә әнә шул бер мизгел дә җитә. Шул күрешү, танышу турында ул берничә мәхәббәт
шигыре яза.

4 нче укучы Г. Тукайның «Кулың» шигырен сөйли. 
Чын бәхетледер кулың тоткан колың; 

Гайне кодсият вә гыйффәттер кулың. 
Ялтырыйдыр, санки, нурдан бер балык, 

Бер фәрештә күңледәй пакьтер кулың. 

Терелә хәсрәттән агуланган күнел, 

И матур кыз! Зәһрә тирьяктыр кулың.
Яшь күңелне тотса, ычкындырмый һич, 

Бер сихерле, серле кармактыр кулың.  
2 нче алып баручы.   Ф. Әмирхан Г. Тукайны әлеге чибәр кызлар белән нык​лап таныштырырга уйлый. Икенче очра​шу да "Әл-ислах" редакциясендә була. Кызлар белән очрашканнан соң, Габдул​ла бик канәгать булып, дәртләнеп китә. "Әл-ислах"ның һәр санында үзенең бер шигырен бастырырга тырыша. Бу вакыт​та Г. Тукай иҗатында мәхәббәт лирикасы үзәк урынны ала, шигырьләрендә күңел күтәренкелеге сизелә. Хәзер сез аның "Егет илә кыз" дип аталган шаян шигы​рен тыңлап узарсыз.
5 нче, 6 нчы укучылар (кыз һәм егет) "Егет илә кыз" шигырен рольгә ке​реп сөйлиләр. 
Егет- Сөям чүмеч кеби борныңны, жаным, 

         Гашыйк булдым, тәмам бетте мәҗалем. 

        Җанашым, аһ, иләк аузыңны үпсәм! 

       Ни кайгы, инде мин шул чакта үлсәм. 

Кыз-Мәхәббәтсез! Лыгыйдыр шунда җукны, 

       Үзеңдә килмәгән җир бер дә җукмы?  

Егет- Ачуланмасаңа, Гайниҗамалым, 

          Сине мин кимсетеп әйтмим лә, җаным. 

1 нче алып баручы. 27 мартта әтисе белән бертуган апасы Газизәгә язган ха​тында шагыйрь:
(Г. Тукай, хат язып утырган каләмен куя, хатны конвертка салыр алдыннан тамашачыга укый.)
«Мин Казаннан, әүвәл язганча, бик разый. Күңелле, укыган кызлар белән дә танышырга туры килде... Иртәгә Казан​да әдәбият кичәсе була. Анда Казанның барча мөселманнары, хатын-кызлары -һәммәсе җыела.».
1 нче алып баручы. Булачак шигърият бәйрәменә "Әл-Ислах" гәзите та​тар  яшьләрен  җәлеп  итеп,   җентекләп әзерләнә.  Бу кичә алдыннан Г.  Тукай белән Зәйтүнә тагын бер очрашып алалар. Шагыйрь әдәби кичәне оештырып йөрүен әйтә. Сез бәйрәмгә килерсезме? дип сорый. Кичәгә һичшиксез барырга киңәш итә.

Зәйтүнә: «Кичә бик күңелле барды. Бигрәк тә, минем кебек, андыйны го​мерендә беренче мәртәбә күргән кешегә һич онытылмаслык булды. Тукай үзенең «Утырышу» шигырен укыды».
Г. Тукай тамашачы алдына чыгып «Утырышу» шигыреннән өзек укый. 
Кайвакытта кара күзле, кара кашлы 

Матур берлә утырамын кара-каршы; 

Шунда ул кыз, әллә ничек, сүзгә китеп, 
Кургәннәреҗ, белгэннәрен сөйли башлый. 

Мин күзеңнән аның күземне алмагач, 

Һәр сүзенә: “чын,чын” димичә калмагач, 

Мин гашыйкны сүз анлый дип уйлый инде, 

Кадап куйган һәйкәл төсле,кузгалмагач.
2 нче алып баручы. Г. Тукай, шигырен укыганда, Зәйтүнәгә еш-еш карашларын төбәп ала, ә яшь кыз инде, бөтен дөньясын онытып, һаваларда йөзгән ак коштай, хисләренә бирелеп, таныш шигъ​
ри юлларга ияреп, иреннәрен кыймылда​та...

Зәйтүнә: «Кичә тәмам булды. Әмма мин нихәтле генә эзләсәм дә, Габдулланы таба алмадым...»

Г. Тукай: «Мине Зәйтүнәнең шигъ​рият бәйрәмендә «Бергә кайтырбыз» дигән сүзләре башымнан чыкмыйча, озак кына йөдәттеләр. И-их, бик тә бергә кайтыр идек тә, белми бит ул кыз бала шагыйрьнең хәлләрен!..

Урамга чыксам, салкын һавада ютәл буа башлый. Кышкы киемем үтә дә юка һәм кызлар озатып йөрерлек кыяфәтем дә юк. Ярый әле март урталарында костюм​лык материя алып, сәхнәгә чыгарлык бер кием булыр дип, костюм тектердем. Кичләрен, типографиядән кайтканда сал​кын җилләр гәүдәмне куырып ала да, ан​нан төн буе йөткереп чыгам».

2 нче алып баручы. Бу әдәби ки​чәдән соң Г. Тукайның шигырьләре Зәй​түнәнең бөтен дөньясын биләп алалар. Ул чигү чиккәндә дә, урамда йөргәндә дә - кичәдә ишеткән җырларның көйләрен көйләп йөри...
(Ул чорда шәкертләр теләп биегән бию тәкъдим ителә.)

1 нче алып баручы. И, бу дөньялар гашыйклар теләгәнчә генә барамы соң?
Кичәдән  соң  Зәйтүнә   белән  Габдулла берничә тапкыр гына очрашып калалар.
Тиздән, аларга күрешү өчен юл киселә. Казандагы      тормыш      авырлыгыннан Зәйтүнәнең әниләре кире Чистайга кайтып китәргә карар кыла.

2 нче алып баручы. Зәйтүнәнең Г. Тукай музеенда сакланган язмаларының «Бишенче һәм актыккы күрешүем» дигән бүлегендә ул шагыйрь белән аерылышу көнен төгәл итеп әйтеп китә:

Зәйтүнә: «1908 ел, 12 июнь. Без Ка​заннан кире Чистайга китәргә булдык. Шул көнне мин тиз генә Тукай белән күрешеп кайту өчен редакциягә киттем. Тукай чыкты. Күрештек. Бергәләп урамга чыктык. Чистайга бөтенләй китәчәгемне әйттем. «Бик жәл», - диде ул, башын иеп».

2 нче алып баручы дәвам итә: Г. Ту​кайның бик нык күңелсезләнүен сәламәт булмавы аркасындадыр дип белеп, кыз, кабат-кабат аның исәнлеге хакында со​раштыра. Зәйтүнә шагыйрьгә хат язып торырга вәгъдә итә.

Тукай урыныннан торып, Зәйтүнәгә карап: «Мин Сезне пристаньга озатырга тешермен, шунда адресымны бирермен».

1 нче   алып   баручы.   Ләкин   ул төшми...

2 нче    алып    баручы.    Шагыйрь сөйгәненнән аерылуны бик авыр кичерә, тирән төшенкелеккә бирелә. Аңа кинәт кенә кояш сүнгән, дөньяның яме киткән кебек тоела. Шул ук вакытта ул канәгать
тә...

Г. Тукай: «Ярый әле китте, белми китте...».

2 нче алып баручы дәвам итә: Ул мәхәббәтен Зәйтүнәгә белдермичә генә, үзе бу утта яна. Озак та үтми, «Әл-ислах»-та аның «Бер рәсемгә» шигыре басыла.
7 нче укучы «Бер рәсемгә» шигырен сөйли.  
Бик матур бит, бакчы бу кызның күзенә, кашына; 
Мең вә миллион афәрин бу сурәтең нәкъкашыңа, 

Бу озын сачны каян алган икән соң бу кояш? 

Күр ходайның кодрңтенә, бер күзең сал башына. 

И кояш! Ямьсезлегеңнән син оялырсың, беләм, 

Гәр чагыштырсаң йозеңне син бу бит алмасына.

Ә 30 сентябрьдә «Әл-ислах» та аның «Мәхәббәт», соңрак, «Син булмасаң», «Кызык гашыйк» шигырьләре дөнья күрә.
8 нче    укучы    тарафыннан    «Мәхәббәт» шигыре укыла. 
Җир яшәрмәс, гөл ачылмас, төшми яңыр тамчысы; 
Кайдан алсын шигъри шагыйрь, булмаса илһамчысы. 

Бер гүзәлдән кайсы шагыйрь. әйтегез, рухланмаган? 

Байроның, Лермонтовыңмы, Пушкиныңмы-кайсысы?

1 нче   алып   баручы.   Күрәбез,   Г. Тукай     иҗатында     мәхәббәт     турын​дагы    шигырьләрнең    күбесе    Зәйтүнә белән   бәйле.   Аңа   багышланган   барлык шигырьләренә ул «Шүрәле» имза​
сын сала, ә «Кызык гашыйк» шигыренә «Мәҗнүн» дип куя.

2 нче алып баручы.    Г. Тукайның үзенә яшерен мәхәббәт тотуын ул чак​та Зәйтүнә белми.  1910 елның җәендә Габдулла Кариевлар труппасы Чистайга килә. Г. Кариев Зәйтүнә туташны эзләп
табып,   аңа  Тукайның   контромаркалар
бирергә кушуын әйтә. «Тукайның сезнең хакта язган әсәрләрен күргәнегез бармы?» - дип сорый. "Юк, кайсы шигыре минем хакта?» Кариев Тукай җыентыгын ала да «... гә» дигән шигырьне күрсәтә:

«Шигырьне язгач та миңа укыды, бу кем турында, дип сорады. Мин бит Коръәнхафиз, Сезне белмәсәм дә, Зәйтүнә исемле бер туташ турындадыр дигәч, бик шатланды».

1 нче алып баручы. Шул очрашуда Г. Кариев Зәйтүнәгә Тукайның үзенә атап биргән фоторәсемен бүләк итә.

2 нче алып баручы. 1908 ел да үтеп китә. Шагыйрь күңеле бәхетле көннәр хатирәләрен саклый. Г. Тукайга быел егерме өч яшь тула, ә Зәйтүнәгә җәен уналты була. Еш кына, төшләренә кереп йөдәтә бит шул мишәр кызы! Нәкъ бер ел элек булган вакыйгаларны искә төшереп, шагыйрь тагы Шекспир китабын ала.

1 нче алып баручы: 27 июль көнне Г. Тукай, шаярып, үзенең бу җәйдә чебенне​ке хәтле дә бәхете булмаганын яза.

Г. Тукай дәвам итә:

«Күрәм, кайчакта: җанкәмнең яңагына чебен кунган; -

Йөри бит шатланып шунда, үзенчә әллә кем булган!

Карыйм да мин, бәхетсез, шул чебеннең бәхетене көнлим:

Ходаем ни сәбәптән булмадым соң шул чебен мин!-дим».

2  нче алып баручы: Көзгә Г. Тукай үзенең иҗатында мәхәббәт турында аз​рак яза башлый. Кызганыч ки, шулай итеп айлар, еллар үтә. Ә гашыйкларның элемтәләре җанланмый. Татарның иң та​
нылган шагыйре булып китүе дә Тукайга яраткан кызы алдында «мин сине сөям!» дип әйтергә мөмкинлек бирми.

1 нче алып баручы. Шагыйрь яшерен сөюдән үзеннән-үзе корбан булып китүдән хафалана һәм инде төшләрендә генә сөйгәне белән күрешеп, аңа ачыктан-ачык:

«Сине сөеп, шигырь сөйләп, шагыйрьбулып

Йөрүләрем бөтенләй үк нахак, имеш», -дип, бермәл шаһ булып киткәне ту​рында яза.

Г. Тукай дәвам итә:

Таҗлы башым хозурыңа иям, имеш.
«Җанашым, мин сине сөям», —   диям, имеш;

Нәрсәгенә әйтер инде сөйгәнем дип, 
Эчемнән бик янам, имеш, көям, имеш...

2 нче  алып  баручы.   1910  елның көз   ахырында   шагыйрь   сөю-сөелүгә, мәхәббәткә    ышанычын    тәмам    җуя. Акылы аңа: «Өметләнмә ул Зәйтүнәгә, оныт инде аны, әллә кайчан кияүгә чы​гып киткәндер ул», - дисә дә, ул аны күңеленнән чыгарып ташлый алмый. «Ни кирәк тагы?» дигән чираттагы шигырен язып ташлый.
2 нче алып баручы. Әйе, мәхәббәт ул шагыйрь өчен дога да, яшәеш тә, үлем дә. Их, белми шул Тукай күпме гомер яши​сен...

Г. Тукай:

«Нинди дәрт берлән каләм сызсам да кәгазь өстенә,

Очмый әүвәлге җүләр, саф, яшь мә​хәббәт чаткысы.

И Мөкаддәс моңлы сазым! уйнадың син ник бик аз?

Син     сынасың,     мин   сүнәмен. Айрылабыз ахрысы!»

1 нче   алып   баручы.   Их,   саргай​ды  шул,  саргайды,  сине  бик тә  сагынып саргайды Тукаең, Зәйтүнә. Нинди итеп күкрәк киереп җырлый иде ул Җаек буйларында яшь чакта, ә хәзер сулган
йөрәгеннән, авыру үпкәсеннән җыр түгел, моң да сыкрап кына чыга. Зәйтүнәсе бе​лән башка кавыша алмаганына үзен гаеп​ли. Елый-елый Зәйтүнә туташны сагына. Мәҗнүн Г. Тукайның бу мәхәббәте Гомер ахырынача дәвам итә.

Г. Тукай:

«Их, авыр да соң бу дөньяда ялгыз

яшәргә.

И үлем! Мин синдә бер хәсрәт вә бер шатлык күрәм».

2 нче алып баручы. 1913 елның 15 апрелендә, табигать язгы уяну шатлыгы  кичергән  яз  көннәрендә,  Казаннан чыккан «Тукай вафат» дигән дәһшәтле хәбәр бөтен татар дөньясын тетрәндерә. Зәйтүнә   бу  шомлы  хәбәрне  Чистайда ишетә.

Зәйтүнә: «1913 елның язында Тукай үлгәнен ишеткәч, бик еладым, бик бор​чылдым. Әкрен генә йөткерә башладым. Ябыктым. Казанга килгәч иң элек Фа​тыйх абый янына бардым, аннары зират​ка чаптым. Кабере янында Коръән укып бик озак елап утырдым».

1 нче алып баручы. Нишлисең... Бу фани дөньядан киткән артыннан ки​теп булмый, исәннәргә дә яшәргә кирәк. Зәйтүнәгә бит әле егерме яшь кенә булып килә.

Көннәр, айлар, еллар үтә тора, яра​лар төзәлә. Зәйтүнә дә кияүгә чыга. 1915 елның 16 сентябренда ул ир бала таба. Аңа Атилла дип исем кушалар.

Әйе. Г. Тукайны мәхәббәт шигырьләре язарга этәрүче, аның илһамчысы булып булачак күренекле татар язучысы Атилла Расихның әнисе Зәйтүнә Мәүледова тор​ган.

Йомгаклау.

2 нче алып баручы. Шагыйрь шәхси язмаларында үзенең  мәхәббәте турында  язмаган.   Сөю   хисләрен   күңелендә генә    яшереп    йөргән.    Ләкин    Инде шигырьләрендә, күргәнебезчә, бу серләр чишелми кала алмаганнар.

1 нче алып баручы. Габдулла Ту​кайның иҗат җимешләре вакыт сынау​ларын үтеп укучыларны бүген дә үзенә җәлеп итә. Аның шигырьләре һәрвакыт безнең белән, халык күңелендә озар яшәр.

